
Nuuk 22. marts 2019 

UPA2019/206 

Hans Enoksen, Partii Naleraq 

1 

 

 

Kalaallit Nunaanni eqqartuussisarnermik inatsisip allannguutaa pillugu (Pinerluttulerinermi 

suliani nassuiaatinik atuineq, timikkut misissuinermut malittarisassanik allannguineq, 

Kalaallit Nunaanni Eqqartuussivimmi sulisunik aalajangersaaneq il.il.) Inatsisissatut 

siunnersuummut missingiut   

(Peqqissutsimut, Isumaginninnermut Inatsisinillu atuutsitsinermut Naalakkersuisoq) 

 

 

Eqqartuussisarnermik inatsisip allannguutissaa saqqummiunneqartoq matumuuna 

oqaaseqarfigissavarput. 

 

Nunatsinni sutigut tamatigut pinerlunnaveersaartitsinerit, aammalu pinerluffigineqarsimasut, 

minnerunngitsumillu inatsisinik nakkutilliinerit ingerlatsinerillu pitsaasumik sinaakkutaqarlutik 

ingerlatsivigineqarnissaat Partii Naleqqamik oqaatigerusupparput pingaarluinnartutut isigigatsigu. 

Taamaattumik allanngutissamik saqqummiussaqarneq tapersissavarput. 

 

Taamaakkaluartoq soorunami aamma periarfissaq atorluarlugu inatsiseqarnermut 

naalakkersuisorput kaammattorniarparput pinerluttaalisitsinermut tunngasut isumannaatsumik 

tamatsinnut atuunnissaat qulakkerniarlugu qallunaat naalakkersuisui sunnerniaqqullugu. 

 

Tassami suli arlaqarput nunaqarfiit kommunefogdeqanngitsut, aammalu isertitsiviusinnaasunik 

nunaqarfinni assut amigaateqartoqartoq. Taamaattumik inussiarnersumik inatsiseqarnermut 

naalakkersuisorput kaammattorniarpatsigit susassaqartut tassalu qallunaat naalakkersuisui 

pissutsinik ilisimasaqareeraluartut oqaloqatigeqqinniartariaqartut, nunaqarfinni isumannaatsumik 

inuit illersorneqarnissaat aamma allatulli pingaartittariaqarmat. 

 

Eqqartuussivimmi nipinik immiussisinnaanermut tunngasut pitsaasumik suliaqarnissamut aammalu 

pisinnaasanik pitsaanerusumik pilersisoqarsinnaaneranik oqariartuuteqarneq isumaqarluinnarpugut 

tamakkiisumik taperserneqartariaqartoq. 

 

Taavalu politiit pinerluttoqarsimaneranik paasiniarsarnerisa pitsaanerulernissaat aammalu inuup 

sananeqataaniit tigusisarnissamut tunngasut tamakkiisumik tapersissavagut, Tassami 

akuersaarneqarsinnaanngilaq pingaartumik meerannguit pinerluffigineqartartut eqqaagaanni, 

pissutsit tamakku ilungersunartut pillugit sukkanersumik, aammalu pillaasinnaanerit nunatsinni 

atuutilernissaat ilanngullugu isummersorfigisariaqalerparput. Takutillugu inuiannut pissutsit 

tamakku naammattoortakkagut akuersaarneqarsinnaanngilluinnartut. Aammalu taamatut 

ingerlaannarsinnaajunnaartugut. 

 

Nunatsinni pineqartissiiniarnermi ilaatigut eqqartuussiviit sulinerisa artukkerneqarsimanerat 

pissutigalugu ilaatigut pinerluuteqarsimasut sivisuumik pineqaatissinneqarnissaminnut utaqqisartut 

eqqartuussivinnut sassartitassat ikilisinneqassappata nutaamik eqqarsarluni iliuseqarnissaq 

saqqummiunneqartoq tassalu eqqartuussisunik allanik atorfinititsisinnaaneq aamma tamakkiisumik 

taperseripput oqaatigissavarput. 

 

Taavalu aamma eqqartuussisunngorniartunik piginnaangorsaanikkut suliuniuteqarnissat , aammalu 

Nunatta eqqartuussisuuneqarfiani aammalu nunap ilaani sinerissami  eqqartuussisuugallartunik 

toqqaanissamut periarfissat pitsanngorsarniarneqartut matumuuna inatsisissakkut 

saqqummiunneqartut tamakkiisumik taperseratsigit. 

Taamatut oqaaseqarluta inatsiseqarnermut ataatsimiititaliami suliarineqarnissaa kaattuutigaarput. 

 

Hans Enoksen 

 

  

 

 

 

 

 

 

 

 

 

 

 

 

 

 

 

 

 

  

 


